
Доллар — 116,97

Евро — 125,08
Валютёйы аргъБоныхъёд Хурыскаст — 06,16

Хурныгуылд — 18,04Боны дёргъ — 11,48
Республикёйы гидрометцентр куыд хъусын кёны, афтёмёй абон, 12 мартъийы,

ранёй-рётты уардзён. Уёлдёфы температурё республикёйы — 2 градусы уазалёй
3 градусы онг хъарм, Дзёуджыхъёуы — 1 градус уазалёй 1 градусы онг хъарм. 12 +

КЁСУТ НОМЫРЫ:
2022 азы 12 мартъи — тёргёйтты мёйы 12 бон, сабат Аргъ 10 сомы

Цёйут, ёфсымёртау, радтём нё къухтё
Абон кёрёдзимё, Иры лёппутё!..

ФЫССЫНЦ ““РЁСТДЗИНАД”-МЁ

Сыхбёсты фёдисон

ЁМБЫРД

Регионалон экономикёйы фидардзинад

НЁ ИРЫ ФЁСИВЁД

Тематикон фарс

““ЁЁзз   ддёённ   ллааккъъаагг ,,   ёёзз   ддёённ   ддааггеессттааййннаагг ,,   
ёёзз   ддёённ   ццёёццёёййннаагг ,,   ммёёххъъёёллоонн ,,   ууыыррыыссссаагг ,,
ттёёттёёййрраагг ,,   ддззууттттаагг ,,   ммооррддввииннаагг ,,   иирроонн .. .. ..””

УУёёррёёссееййыы   ППррееззииддееннтт
ВВллааддииммиирр   ППууттиинн :: Уёрёсейы ёфсёддон операци Украинёйы йёхимё

раздёхта уёрёсейаг ёхсёнады ёргом. Адём тыхст ёмё
зёрдёхсайгёйё сё хъус дарынц фронты хабёрттём.
Уыимё уёрёсейаг ёхсёнадён йё бирё фылдёр хай
растыл нымайы Уёрёсейы ёфсёддон операци Украи-
нёйы. Уый ууыл дзурёг нёу, ёмё нё бёстёйы адём
фыдзёрдё хёссынц украинёгтём. Уёрёсейы ёхсёна-
дён сё фылдёр украинёгты нымайынц ёфсымёрон
адёмыл. Уымё гёсгё ахсджиаг у, Украинёйы ацы
цаутём цы фёстиуджытё ёркодтой, уыцы социалон ёмё
политикон ивддзинёдтём бёлвырддёр ёркёсын.
Уёрёсе ёмё Украинёйы быцёуты бындур нациты

'хсён ахастдзинёдтё не сты, фёлё паддзахадон ныхмё-
вёрддзинёдтё. Хъуыддаг уый мидёг ис, ёмё паддзахад
ёмё йё адёмы цымыдистё арёх ёмхуызон нё вёй-
йынц. Уыцы хъуыддаг ирдёй сбёрёг Украинёйы.
Ам ис олигархты хицён къорд, уыдон сё хъус дарынц

Ныгуылёнмё, уымён ёмё уым ёфснайд сты се 'хцатё,
уым ёлхёнынц ёнёзмёлгё мулк, уырдём цёуынц сёхи
дзёбёх кёнынмё. Украинё та сын у сё хъёздыгдзинёд-
тё фылдёргёнён бынат. Иннё ‘рдыгёй та дзы цёры, йё
зёхх, йё истори, культурё ёмё ёвзаг зынаргъ кёмён у,
ёнёкёрон уарзтёй йё чи уарзы, ахём адём.
Украинаг политикон элитё ёмё украинаг ёхсёнады

'хсён ницы ис иудзинадёй, нёдёр сё цардыуаджы, нё-
дёр сё бёстёмё ахастдзинёдты. Уыдон ирдёй зынынц
ёхсёнады экономикон хицёндзинёдты. Ёппётдунеон
банчы бёрёггёнёнтём гёсгё, Украинёйы ёртё ёппё-
ты хъёздыгдёры мулк у бёстёйы национ экономикёйы
аргъёй 6 проценты фылдёр. Уый у Уёрёсейё дыууё хат-
ты, Польшёйё та ёртё хатты фылдёр. 
Украинёйы демографи ёмё социалон иртасёнты

институт адёмён цы бёрёггёнёнтё фехъусын кодта,
уыдонмё гёсгё украинёгты ёмбисёй фылдёр (51 про-
центы) цёрынц бынтон мёгуыр. Уый у Европёйы бёстё-
ты ёппёты ёвзёрдёр бёрёггёнён. Украинаг экспертты
хъуыдымё гёсгё та бынтон мёгуыр адёмы нымёц у
ноджы фылдёр.
Украинаг политикёйы институты разамонёг Руслан

Бортник куыд зёгъы, афтёмёй, "евромайдан" калькулято-
рыл куы ёрнымайай, уёд йё фёстё ёрцёуёг кёнё уы-
донимё баст цаутё ёркодтой бёстёйы социалон-эконо-
микон бёллёхмё. "Цёрджыты нымёц, сёрмагонд бё-
рёггёнёнтём гёсгё, 2013 азёй 2019 азмё фёкъаддёр
3,5 милуан адёймаджы, уый у цёрджыты 10 проценты
бёрц. 
Ёнёсёрмагонд экспертты бёрёггёнёнтём гёсгё,

Украинёйы цёрджыты нымёц 2013 азёй фёстёмё
фёкъаддёр 25-30 проценты", — загъта Руслан Бортник.
Майданы хицауады фёстё Киевён йё бон нал цёуы

бёстёйы зёххыты 6 процентыл ёмё фесёфта йё ин-
дустриалон нымёцы фылдёр хай.

2013 азы пенситы бёрц ам хёццё кёны 50-70 про-
центмё. Зынгё ёрхауд ёмё фёкъаддёр 20 проценты
украинаг импорт ёмё экспорт. Украинё 2019 азы 78 бы-
натёй 2013 азы ёрхауд 88 бынатмё. Национ валютё
фёцис ёртё хатты къаддёр, ёргътё та фёфылдёр сты
фараст хатты.
Украинёйы национ экономикёйы аргъ ныртёккё у 2013

азёй цыппар хатты къаддёр. Паддзахадон хёс фёцис 10
миллиард доллёры фылдёр ёмё ахызт 84 миллиард дол-
лёрёй.
Паддзахады мидполитикё дарддёр рахызт ёддагон по-

литикёмё дёр. Иу референдум дёр нё саразгёйё, оли-
гархтё сфёнд кодтой, Украинёйы бацёуын кёй хъёуы
НАТО ёмё Евроцёдисы ассоциацимё. Уымёй сын ныф-
сытё ёвёрдтой Евроцёдисы ёмё АИШ-ы чиновниктё,
ёххёст кёнын сын кодтой бёстёйён нё, фёлё сёхи
пайдайён хъуыддёгтё аразыны амынддзинёдтё. Украи-
нё ныддихтё Скёсён ёмё Ныгуылёныл, сё сёр сдард-
той неонацисттё, паддзахад бахауд егъау украинаг капи-
тал ёмё йё ныгуылёйнаг кураторты азары. Ахём уавёр-
ты паддзахады хицауадён сё бон нё уыд ёхсёнады фыл-
дёр хайыл сё зёрдё дарын. Цёмёй сё хицауад дард-
дёр фидар кёна, уый тыххёй ёрёнцадысты национа-
листон бандётыл. Националистон бандёты схотыхджын
кёныныл финансон фёрёзтё нё ауёрстой Украинёйы
фёсарёйнаг ёмдзёхдонтё ёмё бёстёйы олигархтё
дёр. Уыцы фыдгёнджытё ёрлёууыдысты фёсмайданы
хицауад хъахъхъёнёг. Уёлдёр цы уавёры кой ракодтон,
уыдон стыр бёллёхы баппёрстой ёрмёст украинаг
адёмы нё, фёлё ма тёссаг уавёр ёвзарын кодтой
Уёрёсейён, уымён ёмё Украинё йё зёххёй сарёзта
Уёрёсейы ныхмё ёрмёст политикон тохы фёзуат нё,
фёлё ма ёфсёддон агрессийы бынат дёр. 
Уёрёсейы ёдзухдёр фёндыд, цёмёй сыхаг бёстёты

мидёггаг ёмё ёддагон политикёйё тёссаг ма уа йё на-
цион ёдасдзинадён. Фёлё уый къухы куыдёй хъуамё
бафта, ёмарён цы паддзахёдтимё кёныс, уый НАТО-йы
уёнг куы суа, уёд?
Ахём уавёрмё фёхуыздёр уёвынмё ёнхъёлмё кё-

сын тёссаг у нё паддзахадён. Уёлдайдёр Уёрёсейы
граждёнтё, уырыссаг ёвзагыл дзурёг адём хёстон ар-
хайды куы хъизёмар кёной, сабийё, зёрондёй куы мё-
лой, ноджы ма Украинёйы хицауад Минскы бадзырдыл но-
гёй ёрныхас кёнынёй йёхи иуварс куы ласа, алы уёрёх
ёмбырдты ядерон хёцёнгарзёй ёртхъирёнтё куы кёна,
Уёрёсейы Президент Владимир Путины бирё хёттыты
домёнтё фидыдыл ёрныхас кёнынмё куы нё хъуса, уёд
хъуыддаг хуыздёрмё нё цёуы. Ныгуылён дарддёр дёр
Украинёйы, стёй ёндёр паддзахёдтё ёмё политикон
тыхты фёрцы ёртхъирёнтё кёндзён Уёрёсемё. Ёмё
уымё та ёдзухдёр хъёуы цёттё уёвын, ёддагон поли-
тикё дарддёр дёр рёзын кёнгёйё, бёстёйы хъахъхъё-
нынад ёмё экономикё фидардёр кёнгёйё, ныгуылёй-
наг санкциты уавёрты.

БИАЗЫРТЫ Артур, 
политикон наукёты кандидат

Эксперты хъуыды

Украинаг бёллёх: 
йё аххосёгтё ёмё уавёры
дарддёры ивддзинёдтё

##ССааббыыррддZZииннааддыы   ссёёррааппппоонндд



№ 41 (25527) 2022 АЗЫ ТЁРГЁЙТТЫ МЁЙЫ 12 БОН2

Ацы адёймаджы аххос-
джын кёнынц Уголовон
кодексы 157 статьяйы 1
хайы ("Тёрхондоны уы-
наффё халгёйё, ныййа-
рёг йе 'нахъом сывёлло-
ны дарынён ёнё
ахсджиаг ёфсёнттёй
фёрёзтё нё фиды")
амынд фыдракёнд сара-
зынёй.
Ёнё ахсджиаг ёф-

сёнттёй тёрхондоны уы-
наффё халгёйё, фыд йе
'нахъом сывёллоны да-
рынён ёндёразы сен-
тябрёй фароны октябры
онг алименттё нё фыста
ёмё йём афтёмёй бам-
бырд 160 мин сомы бёрц
хёс.
Паддзахадон зылынгё-

нёджы хъуыды нымай-
гёйё, тёрхондон нёл-
гоймагён рахаста 5
мёйы дёргъы растгёнёг
куыстытё ёххёст кёны-

ны тёрхон, мыздёй 10
проценты паддзахады
пайдайён уромгёйё.
Тёрхон йё закъонон

тыхы бацыд.

РЦИ-Аланийы 
Прокуратурёйы
пресс-службё

Цёстдард

Фёрёзтё 
нё фыста

Кировы районы про-
куратурё цёгатирыс-
тойнаг нёлгоймагыл
арёзт уголовон хъуыд-
даджы паддзахадон зы-
лынкёнынадыл сразы.

"Ядерон медицинёйы
центр сёхгёныны тыххёй
информаци нём куы фё-
хёццё, уёд ёвёстиатёй
фембёлдыстём компани
"ПЭТ Технолоджи"-йы
(ацы медицинон центр
уыд уый дёлхайад) ми-
нёвёрттимё. Компанийы
разамындён куыд бамба-
рын кодтам, афтёмёй
азы дёргъы республи-
кёйы цёрджыты ёнё-
низдзинады уавёр рабё-
рёг кёнынён бахъёуы
ПЭТ/КТ-йы 1200 раир-
тёсты бёрц саразын.
Фёлё компанийы раза-
мынды хъуыдымё гёсгё,
уыцы бёрц фаг нёу цент-
ры пайдайаг куыстён.

Уыцы ёууёл хынцгёйё,
уынаффё хаст ёрцыд
центр сёхгёныны тых-
хёй", — фехъусын кодтой
Ёнёниздзинад хъахъ-
хъёнынады министрады. 
Уыимё, ведомствёйы

куыд фёбёрёг кодтой,
афтёмёй ахём медици-
нон раиртёст кёмён
хъуыд, уыцы адёмы ар-
выстой сыхаг республи-
кётём лёвар процедурё
ацёуынмё. 
Зёгъын хъёуы, Ядерон

медицинёйы центр 2021
азы Республикон онколо-
гон диспансеры бёсты-
хайы кусын кёй рай-
дыдта, уый дёр. 

Нё уацхёссёг

Ёнёниздзинад
хъахъхъёнынад

Ядерон 
медицинёйы
центр цёмён
сёхгёдтой?
2022 азы Цёгат Ирыс-

тоны Ёнёниздзинад
хъахъхъёнынады ми-
нистрадмё куыд фёха-
бар кодтой, афтёмёй
ёхгёд ёрцыд Ядерон
медицинёйы центр.
Ныр профилон минист-
рад фехъусын кодта
амынд медицинон центр
сёхгёныны аххосёгтё. 

— Ныртёккё гуманита-
рон ёххуысы фарстён ис
стыр ахадындзинад. Дон-
бассы уыдтён. Нё лёппу-
тё дзы сёхи ёвдисынц
сёрёнёй. Ёфсёддон

дёлхайёдтёй иуы арвыс-
тон чысыл хъуагёй фондз
сахаты. Иннё ёфсёддон
дёлхайад дёр бабёрёг
кодтон. Гёнён ёмё ама-
лёй нё лёппутён бах-

хуыс кёнын хъёуы. Не
'мзёххонтёй Донбассы чи
ис, уыцы адёмёй  ал-
чидёр Ирыстонёй ёр-
бафтёг дзаумёттыл ёх-
сызгонёй сёмбёлдзён.
Цыппор фарёстём ёмё
сёдёйём бригадты ёф-
сёддон службёгёнджытё
кём сты, ахём бынёттё
бабёрёг кодтон, — загъта
нё регионы разамонёг.

Аудынад 

Гуманитарон ёххуыс 
арвитдзыстём

Аппаратон ёмбырды ныхас кёнгёйё, Цёгат Ирысто-
ны Сёргълёууёг Сергей МЕНЯЙЛО куыд фехъусын
кодта, афтёмёй, Украинёйы фёзуатыл сёрмагонд хёс-
тон операци чи ёххёст кёны, нё республикёйы зёрды
ис уыцы цёгатирыстойнаг ёфсёддон службёгёнджытён
хёдтулгётёй гуманитарон ёххуыс арвитын.

"Ацы бонты Уёрёсейы
Гёрзифтонг тыхтё Украи-
нёйы цы сёрмагонд ёф-
сёддон операцийы арха-
йынц, уый ёнёмёнг кён-
гё хъуыддаг уыд. Дызёр-
дыггаг нёу, бирё азты
Донбассы ёмё Донецкы
цёрджытё ёнцой нё
зыдтой экстремистты
фыдракёндтёй. Махён
уый нё фыдёлтёй баз-
зад, зын рёстёг кёрё-
дзийы фарсмё ёрбалёу-
уын. 
Фыдыбёстёйы Стыр

хёсты быдыры знагимё
чи тох кодта, уыдонён
абон махмё ахуыр кё-
нынц сё фёдонтё. Уыдон
хъуамё зоной ёцёгдзи-
над ёмё дзы раст хат-
дзёгтё скёной", — ацы
ныхёстё загъта медици-

нон колледжы директор
Реуазты Таймураз, ём-
бырд гом кёнгёйё. 

— Донбассы цы стыр
арт ссыгъди, уый басыгъта
сабыр цёрджыты. Сё
кёстёрты цард бахъахъ-
хъёнынён адём ныууагъ-
той сё исбон, сё цёрён-
бынёттё, ёмё сфёнд
кодтой ёндёр рёттём
алидзын. Хёст стыр бёл-
лёх у, уымён ёмё дзы
адём сёфынц, — фёбё-
рёг кодта уый.
Рёвдздёр фёуёд ацы

хёст, цёмёй нё сыхаг
паддзахёдтимё сабыр ар-
вы бын кёрёдзи ёмбар-
гёйё цёрём. Ацы хъуы-
дытимё баст акцийы ар-
хайджытё бацёттё код-
той плакаттё ёмё сё

бёрзонд систой. 
Нё хёс у Донецк ёмё

Луганскы цёрджыты
фарсмё балёууын. Цы
бирё сайд, ёнёбындур
ёмё дызёрдыг хъусын-
гёнинёгтё ис, фейктё
дёр сё хонынц, уыдонмё
ёргом здахын нё хъёуы,
Интернеты тыгъдады
ёнёбёлвырд хабёрттё
фыссён нёй, уый расай-
дзён уголовон хъуыддаг
ёмё йё фёсивёд хъуа-
мё зоной.
Фидёны медицинон хо-

тё, фелсыртё, лаборант-
тё хорз ёмбарынц, сёв-
зёргё уавёры хи куыд
дарын хъёуы, уый, сё
куырыхон хистёрты зон-
дёй ёнёрёдигё уы-
дзысты.
Цымыдисёй байхъуыс-

той историйы ахуыргёнёг
Бичилты Оледжы раны-
хасмё: "Кёд ёмё куы-
дёй равзёрд Украинёйы
паддзахад". 

Базиаты Дианё та
фёсивёды базонгё кодта
дыууё республикёйы ёр-
дзон хъёздыгдзинёдти-
мё, Луганск ёмё Донец-
кы арёнтимё. Цёстуынгё
ёрмёг фенён уыд экра-
ныл. 
Уыцы бон колледжы сту-

денттимё фембёлд хёрз-
аудён фонд "Быть добру"-
йы сёргълёууёг Хъуыса-
ты Амырхан.
Медицинон колледжы

ахуырдзаутё сёхи хъару-
тёй сёмбырд кодтой
ёмё хёствёллад адё-
мён арвыстой гуманита-
рон ёххуыс.

ГУГКАТЫ Жаннё
Къамтё систа

ХЪАЙЫРТЫ Дианё

Акци 

Ёцёгдзинад 
хъуамё зонём

Медицинон кусёджы дёсныйад чи равзары, уый,
ёнёмёнг, фембары йё цардвёндаг адёмён лёггад
кёнынимё кёй бётты, уый. Уыцы хъуыдымё сё
ахуырдзауты здахынц Цёгат Кавказы медицинон кол-
леджы. Ёрёджы колледжы студенттё ёмё ахуыр-
гёнджытё сарёзтой, Украинёйы цы цаутё цёуы, уы-
донимё баст цымыдисаг, хёрзаудён акци.

Наукон ёмёхсёнады
минёвёрттён раарфё
кёнгёйё сын Сергей
Меняйло бузныг загъта сё
иртасён архайды тыххёй.
"Сымах цытджын ахуыр-
гёндты традицитё дард-
дёр ёххёст кёнут, ныр-
мё дёр фыдыбёстаг ён-
тыстдзинёдтыл бафтыд-
тат. Цёгат Ирыстоны ра-
гёй дёр ис хёрзхъёд
ахуырадон хыз, нё наукон
скъола тыхджын у, алы фа-
дёттё нём ис, цёмёй
ёрыгёттё сё хъомысёй
спайда кёной. Нё наукон
ёмёхсёнады гёнёнтё
парахат сты, ацы вазыг-

джын рёстёг уый тынг
ахсджиаг у. Нё размё нын
цы нысантё сёвёрдтой,
уыдон уё алкёмёй дёр
аразгё уыдзысты", — фё-
бёрёг кодта республи-
кёйы Сёргълёууёг.
Бирёазыккон фёллойы

тыххёй РЦИ-Аланийы
Сёргълёууёджы Кады
грамотётёй схорзёхджын
кодтой Баликъоты Лари-
сёйы ёмё Хатъаты
Игоры. РЦИ-Аланийы
Сёргълёууёджы Арфёйы
фыстёг радтой Сидахъа-
ты Бештауён.
Алы аз дёр кёй фё-

дёттынц, уыцы фёсивё-

дон хёрзиуёг "Ёгёрон-
дзинад" ёрхауд Петракис
Чаликидимё. Уый ма йё
ёндёр аз дёр райста. Сё
профессион бёрёгбоны
фёдыл ахуыргёндтён ра-
арфё кодтой Парламенты
Сёрдар Алексей Мачнев
ёмё ахуырад ёмё нау-
кёйы министр Алыбегты
Эллё. Ёрыгон ахуыр-
гёндтён наукёйы рёзт-
мё бавёрёны тыххёй
радтой паддзахадон ёмё
ведомствёйы хёрзиуджы-
тё. Хистёр кары ахуыр-
гёндты та схорзёхджын
кодтой, ёрыгёттён зонд-
амонёнтё кёй кёнынц,
уый тыххёй.

РЦИ-Аланийы
Сёргълёууёджы
ёмё Хицауады 
пресс-службё

Наукёйы бон

Фёсивёдон преми — 
Петракис Чаликидийён

Республикёйы Сёргълёууёг Сергей МЕНЯЙЛО
архайдта Уёрёсейаг наукёйы боны кадджын ма-
дзёлтты. Фембёлд уыд Хетёгкаты Къостайы но-
мыл паддзахадон университеты.

Майрёмадагмё-иу ёр-
цыдысты афёдзы кёцы-
фёнды афон дёр, уёл-
дайдёр Хёстон-Денджы-
зон флоты бон, ёмё-иу
ахём рёстёг ёдзухдёр
фембёлдысты бынёттон
астёуккаг скъолайы ахуыр-
дзаутимё, ёмё-иу алы
хатт уыдонён радзырдтой
сё хёстон хабёрттё. 
Ёз уёлдай тынгдёр мё

зёрдыл бадардтон Хёххон
паддзахадон аграрон уни-
верситеты ахуыргёнёг
ёмё Майрёмададжы кад-
джын гражданин Петр
Донскойы раныхас. 
Куыд радзырдта, афтё-

мёй Фыдыбёстёйы Стыр
хёсты азфыстмё хицён
ирд сыфёй бацыдысты
Дзёуджыхъёумё бацё-
уёнтё хъахъхъёнёг хёс-
тонтё, уыдонимё денджы-
зон фистёгёфсёддонты
34-ём хицён ёхсёг бри-
гады сгуыхтдзинёдтё
дёр. 
Уый арёзт ёрцыд го-

рёт Сумгаиты ёфсёддон
училищёйы курсанттёй.
1942 азы октябры эшелон-
ты бригад ёрбалёууыд
ёфсёнвёндаджы станцё
Карабулакы. Уырдыгёй
фистёгёй схёццё Уёл-
лаг Ацылыхъмё ёмё ссис
иуёндёсём гвардион кор-
пусы иу хай. Чысыл аулё-
фыны фёстё мёйы кёрон
балёууыд Фыййаджыбыл,
Дзуарыхъёу ёмё Май-
рёмададжы. 
Фыццёгём ноябры фа-

шистон хъёрццыгъатё
ёнёхъён бон бомбётё
згъёлстой бригадыл. Уы-
мёй уёлдай ма йыл боны
дыккаг ёмбисы танкты
зёй дёр рацыд, мотор-
джын дивизи "Викинг"-ы
хёйттё бырстой размё.
Карз тох цыдис суанг
изёрмё, фёлё тыхтё

ёмбёрц нё уыдысты
ёмё боны кёронмё 150
танкёй фылдёр ёрбарё-
дывтой бригады фронты
чысыл хайыл, дыууё дихы
йё фёкёнгёйё. 
Фыццаг ёмё ёртыккаг

батальонты фёстё алёу-
уыдысты Фыййаджыбыл
ёмё Нартыхъёуы ‘рдём.
Дыккаг ёмё ма цып-
пёрём батальонтёй цы
баззад, уыдон та Дзёу-
джыхъёу ёмё Майрём-
адагмё сёхи байстой.
Бригады штаб ёмё ав-
томаттёй ёхсджыты ба-
тальон дёр Майрём-
ададжы уыдысты. Цёмёй
уыцы хёйттё фыццаг
ёмё ёртыккаг батальон-
тимё баиу уыдаиккой, уый
тыххёй хъуамё Суаргомыл
ахызтаиккой Дзёуджы-
хъёумё, уырдыгёй та
Фыййаджыбылмё. Ёф-
сёддон хёйттё Майрём-
адагыл Суаргоммё бацы-
дысты. Фёлё дыккаг бон
бардзырд райстой раздё-
ры хёстон бынёттё ба-
цахсыны тыххёй. Мах Май-

рёмададжы кёй нал
стём, уый немыцаг сгар-
джытё базыдтой.
Дзёуджыхъёумё ба-

бырсынёй немыцаг ёф-
сёддон разамындён куы
ницы рауад, уёд сфёнд
кодта Суаргомыл Арвыко-

мы фёндагмё бахизын
ёмё Дзёуджыхъёу ба-
цахсын. Майрёмададжы
сын ныхмёлёууёг кёй
нал ис, ууыл зёрдёдар-
гёйё, немыцёгтё ёрбав-
вахс сты хъёумё. Ёнён-
хъёлёджы сыл нёмгуыты
зёй куы рацыд, уёд хор-
зау нал фесты. 
Румынаг хёххон ёхсёг

дивизи, полкъ "Бранден-
бург", дуне танктё, хёд-
тёхджытё карз тохы ба-
цыдысты Суаргомы хъё-
батыртимё. Дёс боны
дёргъы карз хёстыты
бёрцёй бирё къаддёр
сырхёфсёддонтё нё фё-
тарстысты фашистон танк-
ты ёмё сармадзанты
цёфтёй, бомбёты рё-
мыгъдтытёй. 
Денджызон фистёгёф-

сёддонтён нё фаг кодтой
нёмгуытё, хёлц, дзёвгар
сё фёмард, фёлё сё
ныфс нё асаст, кёронмё
сёххёст кодтой сё хёс.
Уыцы ахсджиаг бынат

хъахъхъёнджыты сгуыхт-
дзинад зёрдыл ёрлёууын

кёны, Майрёмадагмё
фездёхёны цы стыр дур
ис, уый. Фыст ыл ис: "Ам
Майрёмадагмё ёввахс,
1942 азы фёззёджы
фёстаг туджы ёртахы онг
лёууыдысты 11-ём гвар-
дион корпусы 34-ём хи-
цён бригады денджызон
фистёгёфсёддонтё".
Хёсты уёззау азтё

мысгёйё, Петр Донскойы
уёд бафёндыд Майрёма-
даджы цёрджытён ар-
фёйы ныхас зёгъын. Уы-
мён ёмё, дам,,  уыдоны
ныфс ёмё ёххуысёй мах
нё бакуымдтам сёттын
знагён. Ныртёккё сё
ёгас ничиуал у, фёлё мё
рох не сты се 'ппёт дёр.
Базраты Алихан, Быгъуыл-
ты Хасёхъо ёмё Арсен,
Бёдтиаты Николай ёмё
йё цардёмбал Дзго, Баз-
раты Тасолтан ёмё иннё-
тё уыдысты не 'ххуысгён-
джытё. 
Хицёнёй зёгъын ём-

бёлы Майрёмададжы уё-
ды ёвзонг хъахъхъёнёг
Гёлёбаты Валодяйы тых-
хёй. Уый нын уыдис сга-
рёг, хабархёссёг нё "ба-
тальоны хъёбул". Фёстё-
дёр хъёусоветы сёрдар
уёвгёйё, бирё бакуыста,
уыцы карз хёстыты чи фё-
мард, уыдоны ном сёну-
сон кёныныл.
Хистёртимё нын ёх-

хуыс кодтой хъёуы фёси-
вёд дёр. Уыдон уыдысты:
Ёлбегаты Тамарё, Бтемы-
раты Лидё, Кучиты Зинё.
Хёстонты ёмё хъёуы
цёрджыты иумёйаг архай-
дёй къухы бафтыд не стыр
Уёлахиз.
Афтё рауад ёмё, 1943

азы сёрды 34-ём брига-
дёй арёзт ёрцыд 301 ди-
визи, ёмё хёсты кёрон
фашистты дёрён кодта
сёхи лёгёты — Берлины.

БАЗРАТЫ-ПЛИТЫ
Валентинё, 

Майрёмададжы 
Ветеранты советы

сёрдар

Ничи ферох, ницы ферох

Дзёуджыхъёуёй —
Берлинмё

Сергей Меняйло куыд
бафиппайдта, афтёмёй
ныртёккё нё бёстё
сёмбёлд быцёусидтыти-
мё, хъуамё сё сёрты
ахизём сёрыстырёй. Уы-
цы нысанён нё бёстёйы
разамынд мадзёлттё
аразы, экономикон нывыл-
дзинадыл архайы.

"Ёххуыс уыдзён чысыл
ёмё рёстёмбис амал-
хъомадён, промышлен-
ностён, арёзтадён, хъёу-
уон хёдзарадён. Уёлдёр
ёмвёзады цы хъуыддёг-
тём бавнёлдтой, уыдон-
мё хъуамё регионтё аз-
дахой уёлдай ёргом.
Рёвдз ёмё ахадгё хуы-
зы! Фыццагдёр цёуыл
архайдзыстём, ууыл хъуа-
мё ёрныхас кёнём", —
загъта республикёйы
Сёргълёууёг.
Экономикон рёзты ми-

нистры фыццаг хёдивёг
Олег Быкадоров куыд
радзырдта, афтёмёй
ныртёккё ёвзарынц чы-
сыл ёмё рёстёмбис
амалхъомадён ёххуысы
закъонты проекттё. Амал-
хъомады минёвёрттё
тынг фёцудыдтой эконо-
микон уавёры азарёй.
Экономикё ёмё социа-
лон къабазён баххуыс кё-
ныны тыххёй министрад
йё куырдиёттё арвыста
Уёрёсейы Хицауадмё.
Республикёйы разамо-

нёг бафёдзёхста Эконо-
микон рёзты министра-
дён, цёмёй нё бёстёйы
Хицауад цы ёххуысы ма-
дзёлттё рахастой, уыдон
ёххёст кёнынмё бавна-
лой, Уёрёсейы Экономи-
кон рёзты министрадимё
сын ёмгуыстад куыд уа,

республикёйы экономи-
кёйы рёзтён фадёттё
аразой. Уёдё ёргъты
рёзтмё ёппынёдзух
хъёуы цёст дарын, регио-
ны куыстуёттём дёр —
афтё.  Импорты товартё
цёмёй баивём, ууыл дёр
нё ахъуыды кёнын
бахъёудзён.
Сергей Меняйло ма

фёбёрёг кодта бюдже-
тон хёрдзтё фёкъаддёр
кёныны фарста, ацы азы
бюджет куыд ёххёстгонд
цёудзён, уымё дёр хъё-
уы бёрнон цёстёй кё-
сын. Ёппёт федералон
амынддзинёдтё ёххёст-
гёнгёйё, хъуамё бёс-
тёйы Финансты министра-
димё уа ёмгуыстад.
"Ныртёккё хёрдзтё
хъуамё фёкъаддёр кё-
нём, куы бахъёуа, уёд та
— ёрмёстдёр ёнёмёнг
ёххёстгёнинёгтё. Алы
капекк кёдём дёттём,

уый хъуамё ёмбарём.
Адёмы раз та нё социа-
лон хёстё ёнёмёнг ёх-
хёст кёнём", — фёбё-
рёг кодта республикёйы
Сёргълёууёг.
Куыд бацамыдта, афтё-

мёй паддзахадон ёмё
муниципалон  арёзтады

бындурон объекттём раз-
дахын хъёуы уёлдай
цёстёнгас. Ёрдёгарёзт
объекттё хъуамё фылдёр
ма кёной. Уёрёсейы Хи-
цауад  арёзтады къаба-
зён баххуыс кёнынён
мадзёлттё кёны. Хъёу-
уонхёдзарадон продукци-
уадзджытён дёр сё цуры
балёууын хъёуы, федера-
лон бюджеты уыцы ныс-
анён бавёрдтой 10 мил-
лиард сомы. Хъуамё сё
цыбыр ёмгъуыдмё радих
кёной уёлбар ёфстёут-
тён. Ёндёр ёххуысмё
дёр ёнхъёлмё кёсён ис.
Хъуамё республикё

ёппёт федералон про-
граммёты бацархайа.
Рёвдз бавналын хъёу-
дзён тауынмё, хъацён-
тё, артаг  ёлхёнынмё,
товаруадзджытём пад-
дзахадон ёххуыс фёхёц-
цё кёнынмё. Бахъуаджы

рёстёг ивддзинёдтё ба-
хёссын хъёудзён фё-
рёзтё дёттыны уаг-
ёвёрдтём. Паддзахадон
ёмвёзады ёххуыс бакё-
ныны ног мадзёлттём
хъуамё нё Хицауады ми-
нёвёрттё стыр ёргом
аздахой.

Уый тыххёй нём арёзт
ёрцыд Оперативон штаб,
мадзёлттё федералон
ёмвёзады аразынц, бы-
нётты та сём хъуамё
рёвдз фёлёууой. "Нё
республикёйён та хъуа-
мё мах аразём ёххуысы
мадзёлттё, уё хъёппё-
ристё бацёттё кёнут.
Адёммё цы социалон ёх-
хуыс хауы, уый сём уай-
тагъд ёмё ёххёстёй
хёццё кёнут, къуылым-
пытён дзы бынат нёй.
Куыстмё фёсидём Пар-
ламенты депутаттём, хи-
цауады ёппёт къабёзтё
ахём уавёры хъуамё кё-
рёдзийы фарсмё уой", —
загъта республикёйы
Сёргълёууёг.

РЦИ-Аланийы 
Сёргълёууёджы
ёмё Хицауады 
пресс-службё

Оперативон штабёй

Регионалон экономикёйы 
фидардзинадыл бацархайдзысты

Республикёйы Сёргълёууёг Сергей
МЕНЯЙЛО амыдта ёддагон  къуырцдзёвёны
рёстёг Регионалон экономикёйы фидардзи-
над фёуёлдёр кёныны тыххёй оперативон
штабы ёмбырд. Штабы уёнгтё сты министртё
ёмё ведомствёты разамонджытё.

Майрёмададжы астёуккаг скъола ёз каст
фёдён ивгъуыд ёнусы 70-ём азты рай-
дайёны. Уёд  ма немыцы ныхмё Фыдыбёс-
тёйы Стыр хёсты рёстёджы гёрзифтонгёй
чи лёууыд, уыцы хёстонтёй бирётё цардёгас
уыдысты. 

Скёнём нё тырыса дзыллёйы номёй.
Рухсмё ёнёзивёг цомут ёнгомёй!..

Дёумё фёкёсдзён — алцё-
мён дёр ёмё алцыппётён дёр
ёрцыд сё кёрон, фёлё уый мёнг
хъуыды у. Фёстёдёр ёй дёхёдёг
бамбардзынё.
Уый у царды цыбыр ёмё ёгъа-

тыр цау. Дёу тыххёй цард йё цал-
хы куыст не 'руромдзён. Бахъуыды
кён уый дёр, ёмё дын уыцы цауи-
мё Хуыцау балёвар кёндзён "уё-
йыджы тыхтё", ёндёр зонд, куыры-
хондзинад, дардмёуынынад… Уыцы
"лёвёртты" ранымадён уыдон сты
йё чысылдёр хёйттё. Буар сё кё-
цёйдёр гуырын кёндзён ёмё сыл

фёстёдёр цин дёр ёмё дис дёр
кёндзынё.
Иу дзёвгар рёстёг царды цалх

куы атула, уёд та дын цайцымён уи-
дыггай лёвар кёнын райдайдзён
циндзинады ёнкъарёнтё. Уыцы
рёстёг ды бахъуыды кёндзынё
йе'рбацыдёй, ёмё йыл уёд дыууё
къухёй "ныддёвдёг" уыдзынё. Уы-
цы цины ахсджиагдзинад арф бан-
къардзынё. Зёгъгё, сём уыцы
рёстёг  исчи стыр ёхцайыл "ёлхё-
нёг" куы фёзына, уёддёр сё ни-
цёй тыххёй ратдзынё, уымён ёмё
йё ды зоныс, цы зын фёндагыл
дём ёрбахёццё сты, уыцы цины
'ртёхтё.
Ноджы-ма уый дёр бамбардзы-

нё, уымёй фёстёмё сё ды цёсты
гагуыйау куыд хъахъхъёндзынё,

уый. Фёстёдёр сын сё бёрц бо-
нёй-бонмё уёрёхдёр кёндзынё.

"Тар хабёрттём" домбайау гёп-
пёввонгёй нал лёудзынё, уёзбы-
нёй райдайдзынё архайын. Цё-
мён? Уымён ёмё ныр циндзинады
тыхты "паддзахы" рёстёг бырс-
дзён дё цардмё! Ды-иу  уыцы "уа-
зёгён" дё зёрдёйы ёхгёд дуёрт-
тё байгом кён ёмё-иу сё мидё-
мё бахон!
Тит Нат Хан цёйау загъта: "Цё-

мёй сабырдзинад дёхимё ёрцё-
рын кёнай — бахуд!" Ёндёр хос
дзы нёй ! Схёц де' уёнгтыл! Бахуд!
Уымёй дын ныр ницыуал уыдзён…

КЁРКУЫСТЫ Дианё,
Дзёуджыхъёуы 

5-ём гимназы ирон ёвзаг
ёмё литературёйы 

ахуыргёнёг

Ис фёлмён каст царды 
Мады цёстытён.
Ис дзы ссарён ноджы
Денджызы уылён.

Уарзт ёмё фёлмён дзырд
Фендзыстут сымах.
Дард фёндагыл уемё
Мады цёстёнгас.

Кувы ёмё куры,
Зёдты бар кёны.
Хъёбултён сё цардён
Арфётё кёны.

Цёстытёй зынаргъдёр
Мадён сты, зон!
Уыдон царды махён
Сты, бёгуы, ёхцон.

АМЕРИДЗЕ Азёмёт,
Дзёуджыхъёуы 43-ём скъолайы

7 “А” къласы ахуырдзау

Фёззёг балёууыд йё рады,
Фёивта боныхъёд йёхи.
Акёс ма, цы мигъ ныббадти,
Хур цыма тёргай фёци.

Урс нывёфтыд зёххыл
Халас аппёрста.
Зымёгыл тёнёг хыз
Цыма бамбёрзта.

Бёлёстёй ызгъёлынц
Бур-бурид сыфтё.
Цъиутё дёр фётёхынц
Хъарм бёстём, уёдё…

Бёстё 'васт ныссабыр,
Хъуысы ма ёрмёст
Цёугёдоны хёл-хёл
Ёмё уыджы уаст.

ХОСТЫХЪОТЫ Тамилё

Ёрбайхъус ма, мё лымён,
Нё мадёлон ёвзаг
Чи нё зоны, уымён
Зёгъдзынён: "Худинаг!"

Нё мадёлон ёвзагыл
Дзурынц нё бинонтё.
Ме 'мбёлттё скъолайы,
Нё фёрныг сыхбёстё.

Ирон ёвзаг у махён
Сыгъзёринау зынаргъ!
Ирон ёвзаг у махён
Нё фидёны гёнах.

Ирон ёвзаг нёрдзёнис,
Ирон ёвзаг уыдзён!
Аланты 'взаг цёрдзёнис,
Ёвзагён нёй мёлён!

ПУХАТЫ Ацёмёз,
Дзёуджыхъёуы 43-ём скъолайы

7 “В” къласы ахуырдзау

Мёнё та нём уалдзёг
Хъарм цёстёй кёсы.
Арф комёй нём уддзёф
Рог дымгё хёссы.

Зёхх кёсы ёнхъёлмё
Тракторы хъёрмё.
Хъёуы цард та райхъал
Зёрдё рухс кёны.

Уалдзёджы рёсугъд фёд — 
Аргъёутты бёстё.
Бонёй-бонмё тавы
Адёмы фёндтё.

БЫГЪУЫЛТЫ Алисия,
Дзёуджыхъёуы 43-ём скъолайы

5 “А” къласы ахуырдзау

ММааддыы  ццёёссттыыттёё

ФФёёззззёёгг

ММааддёёллоонн  ёёввззаагг

УУааллддззёёгг

Фарс бацёттё кодта 

ХЪОЙБАЙТЫ Галинё

Тёхы гёдыбёласы
мыггаг ёмё хъуыды кё-
ны, кём ёрбынат кёнон
мёхицён, зёгъгё. Кёсы
ёмё сахары астёу иу
къох ауыдта. Мёнё дисса-
джы хорз бынат, зёгъгё,
ахъуыды кодта йёхины-
мёры. Ам куы ёрбадин,
зёгъгё, йёхи куыд
ёруагъта зёхмё, афтё
йём тулдз бёлёстё сёхи
тызмёг фёзылдтой:

— Тёхгё ардыгёй,
ёнё дёу дёр фаг стём
ам!
Хорзау нал уыд гё-

дыбёласы мыггаг. Ёрён-
къард ёмё та атахт дард-
дёр. Тёхы ёмё ауыдта
диссаджы дыргъдон. Ам
мёхицён бынат скёнон,
зёгъгё, та йёхи куы
ёруагъта, афтё та йём
уыдон дёр сёхи фездёх-

той ёмё йём тызмёгёй
дзурынц:

— Тёхгё ардыгёй! Ма-
хён ёнё дёу дёр къуын-
дёг у!
Атахт та дарддёр гё-

дыбёласы мыггаг, уёдё
цы фёуыдаид. Кёсы ёмё
ауыдта ёнёкёрон быдыр-
тё. Нёй дзы нёдёр бё-
лёстё, нёдёр къудзитё.
Ёрмёст дзы рог дымгё
мёнёуы ёфсиртё фёй-
лауы, йё алыварс та сой-
джын цъёх кёрдёг зайы. 
Ёрбадт уыцы ран гё-

дыбёласы мыггаг ёмё
баззад уым цёргёйё. Сы-
рёзыд ёмё дзы арф уи-
дёгтё ауагъта. 

КЪУЫМЕХТЫ Марат,
Дзёуджыхъёуы 

43-ём скъолайы 
7 "В" къласы 

ахуырдзау

Гёдыбёласы мыггаг
Гёдыбёлас дидинёг ракалдта. Фёзынд ыл бирё

пакъуы ёд мыггаг. Иу афон ын дымгё йё мыггаг
ахаста ёмё сё быдыртыл байтыдта. Фёлё йыл
баззад иу хивёнд мыггаг ёмё уый йёхи бёласёй
атонын нё куымдта. Рёстёг рацыд ёмё уый дёр
нал бафёрёзта.  Аскъёфта йё дымгё, йё хъёбысы
йё систа ёмё йё фёхёссы…

Бёлёсты ёхсён бамидёг дён.
Кёсын ёмё, дыууё цавёрдёр рё-
сугъд цъиуы, сёрдыгон рёсугъд
ёрдзыл цингёнгёйё, кёрёдзи ра-
сур-басур кёнынц. Сё хъёлдзёг
цъыбар-цъыбурёй зёрдё ради. Куы
уёлёуёз стёхынц, куы та бёласыл
абадынц. Иу кём ёрбады, иннё
дёр уым хёстёг ёрбынат кёны. 
Бирё сём фёкастён. Уалынмё

дзы иу ныллёг бёласы къодахыл
ёрбадт. Иннё йё цурты аратёх-ба-
тёх кодта, стёй ныллёг дурыл, къо-
дахмё хёстёг ёрбадт уый дёр.
Мё цъиуёхсёнмё рёвдз февнёлд-
тон ёмё лыстёг дурёй ныхъхъа-
выдтён, дурыл цы рёсугъд цъиу
бадтис, уымё.

…Цъиу дурёй ёрхауд, ёз ём
рёвдз балыгътён ёмё йё мё

къухмё сисынмё хъавыдтён. Ёвип-
пайды райхъуыст йе'мбалы тарст
хъёр. Хёстёг мё нё бауагъта мард
цъиумё, йё базыртё хоста, цыма
ёххуысмё сидтис. Дардёй йём би-
рё фёкастён. Уый йё хъуыры бын
бакодта мард цъиуы ёмё ёдзынёг
каст мёнырдём цыдёр ёнёуынон
цёстёй. Бёргё бамбёрстон мё
рёдыд, фёлё ма йё куыд сраст
кодтаин?.. Цъиуёхсён дёр ма дон-
мё бёргё фехстон, фёлё уыдёт-
тёй ницыуал пайда уыд. Мё кёуын-
дзёг мё хъуырмё ссыд ме' нёуаг
мийё…
Уёдёй абонмё мё фыдуаг фё-

саст. Йе' мбал цъиуы уаст абон дёр
мё хъустыл уайы. Мёхицён дзырд
радтон, цалынмё цёрон, уёдмё
хёцёнгарз кёй никуыуал райсдзы-
нён мё къухмё.

КЪУЫЛЛЫТЫ Чермен,
Беслёны 7-ём скъолайы 
7-ём къласы ахуырдзау

Цъиуёхсён
Гыццылёй тынг фыдуаг уыдтён. Иу бон мё мё фыд йе'мбёлттимё

акодта кёсаг ахсынмё. Иууылдёр бадтысты доны был се'нгуыртимё,
мёнмё дёр радтой иу гыццыл ёнгуыр, кёсаг иу иннёйы фёдыл истой,
цин кодтой алы тъепайыл дёр, фёлё мёнмё уыцы куыст цымыдисаг
нё каст. Цёмёй сё ма хъыгдарон, уый тыххёй мын мё фыды 'мбал
скодта бёласы къалиуёй цъиуёхсён.

— Абон мёскуыйаг ирон ёхсёна-
ды культурон центры проект "Родная
анимация"-йы фёлгёты президенты
культурон хъёппёристы фонды ёх-
хуысёй арёзт ёрцыд ирон ёвзаг-
мё тёлмацгонд мультипликацион
кинонывты фестивал. Фестивалы
уазджытё уыдысты Мёскуыйы
ирётты ёхсёнады уёнгты сывёл-
лёттё, ирон ёвзаджы уроктём чи
цёуы, уыдон. Нё бёстёйы ахём
уёззау рёстёг куы скодта, уёд нын
сабыр царды ёмё хёлардзинады

архайдтытё ноджы ахсджиагдёр
сты, — загъта Цгъойы-фырт.
Фестивалы кёронбёттёны "Ирон

Федераци" Мёскуыйы ирон ёхсё-
надён балёвар кодта ирон ёвзагыл
арёзт ёппёт анимацион продукци.
Сё бон дзы уыдзён пайда кёнын
интернеты тыгъдады дёр.
Мартъийы сё зёрды ис ахём

кадджын мадзал Бетъырбухы сара-
зын дёр.
Ирон ёвзагмё цы мульткиноныв-

тё ратёлмац кодтой, уыдонёй,
куыд методикон ёрмёгёй, спайда

кёнён уыдзён Цёгат ёмё Хуссар
Ирыстоны ахуыргёнёндётты.
Ирон ёвзаг хауы индоевропёйаг

ёвзёгты индоирайнаг къабазы
къордмё ёмё ягнобаг ёвзагимё у,
абоны бонмё цы дыууё цёгатаг-
скёсёйнаг-ирайнаг ёвзёгтё баз-
зад, уыдонёй иу. Ныртёккё ёппёт
Ирыстоны цёрджыты нымёцён йе
'мбис Дзёуджыхъёуы цёры, фёлё
дзы, хъыгагён, райдайён кълёсты
ахуырдзаутён сё 10-20 проценты
йеддёмё мадёлон ёвзагыл ни-
чиуал дзуры. Уый ууыл дзуры, ёмё
ирон ёвзаг сёфты къахыл кёй ныл-
лёууыд. Ёвзаг куы нал уа, уёд адё-
мыхатт дёр нёй. Кёд ёй бамбар-
дзыстём, цымё?

Мультипликацион кинонывтё — иронау
Ёхсёнадон организаци "Ирон Федераци"-йы минёвар ЦГЪОЙТЫ

Тамерланы ёххуысёй Мёскуыйы фыццаг хатт ацыд ирон ёвзагмё
тёлмацгонд мультипликацион кинонывты фестивал.

Ёмбисонд

Тыхтё
Цыфёнды зындзинад дыл куы

'рцёуа, уёддёр ёй зон: нёдёр
рёстёг ёрлёудзён, нёдёр цард
фёуыдзён! Уымён ёмё афтё
конд у царды цалх.

Абон Азё ра-
джы рабадт
х у ы с сё н у а -

тёй. Йё зёронд стджытё
базмёлын кодта. Йёхи
ёрёхсадта. Сыгъдёг
дзаумёттё скодта. Хёргё
нёма бакодта, афтёмёй
ёрбадт стъолы уёлхъус
гёххётт ёмё фыссён-
гарзимё. Сахатмё бакаст,
стёй йё фырты къамыл
рёвдаугё йё цёст
ёруагъта. Арф ныуулё-
фыд ёмё фыссы: "Лизи-
ноприл. Лозартран. Тера-
флекс". Ёркаст фыстмё:

— Ацы хостё сты иннё-
тёй хуыздёр, фёлё,
мыййаг, кёд фёзынаргъ
сты, уёд ёндёртё райс-
дзынён. Дарддёр — ба-
фидын рухс, дон, газ…
Фыссы: "Дзул. Сауфагё.
Макъаронтё…" Йё фырты
къаммё бакаст. Дысоны
хъуыдытё йё нёма суагъ-
той. Йё уд ын цыдёр маст
алхыскъ кодта.

1945 азы фёмард хёс-
ты йё иунёг фырт. Уыцы
бон, цыма, нырма знон
уыд, афтё йё хъуыды кё-
ны. Ёддейы ёхсадта, йё
хуыссёны цъёрттёй ма
цы баззад, уыдон. Цыма,
гыццыл цъиуты   цёргёс
расырдта, уыйау сывёл-
лёттё ёрбатахтысты. Сё
фёдыл сцёйцыдысты
лёппутё фондзёй. Дыу-
уёйё кёйдёр хастой сё
къухтыл. Азёйы къухтёй
цъыфмё ёрхаудта урс
ёмбёрзён. Уыцы аз ын
йё лёгёй дёр загътой:
"Фесёфт".
Уёдёй нырмё иунёг у.

Советон дуджы хорз уыд,
фёлё ныр дыууё мин
фыццёгём азмё бакъах-
дзёф кодта ёмё разы
нёу ахём цардёй. Фё-
кёсёг ём нёй. Азё ма
сахатыл йё цёст ёрё-
вёрдта ёмё, "цёуон",
зёгъгё, загъта, йё дзау-
мёттё скодта. Дуар сёх-
гёдта ёмё араст постмё.

— Уё, Азё, чысыл фё-
лёууыдаис ёмё дын ёй
бахастаиккой! — сдзырдта
йём чысыл рудзынгёй
чызг. Йё сау дзыкку уыд
цыбыр ёлвыд.
Сылгоймаг бахудёнбыл.

Мёдинёмё хорз цёстёй
каст ёмё-иу хаттёй-хатт
хъуыды кодта, куыд хорз
фидыдтаиккой йё фырти-
мё. 
Чызг ын ёхца нымай-

гёйё йё разы ёрёвёрд-
та. Азё къух ёрфыста.
Уым бафыста йё донён,
рухс ёмё газён. Сё
ёргътё  та схызтысты,
фёлё цы йё бон у? Хъаст
кёна, ма кёна — ницы
аивдзён. Цы ёхца йём
баззад, уыдонимё ацыд
хостё ёлхёнынмё.

— Бабушка, не задержи-
вайте очередь, — рай-
хъуыст сылгоймаджы
фёстё. Йё бакаст уыд
тызмёгхуыз, фёлё рё-
сугъд лёппу-лёг. "Цы
пайда ис дё рёсугъдёй,
кёд ёмё хистёртём
ахём дзыхёй дзурыс"? —
ахъуыды кодта Азё ёмё
та лёгъстёгёнёгау
сдзырдта уёйгёнёгмё: 

— Кёд, мыййаг, ис
ахём хос, фёлё ас-
ламдёр?

— Ис, фёлё уый афтё
хорз нё уыдзён. Стёй-
ма, гёнён ис, ёмё рын-
чындонмё бахауай, уый
дё хъёуы? —   къёйны-
хёй дзуры уёйгёнёг.  Йе
'рфгуытё, цыма, калм хур-
бон йёхи дурыл хъарм кё-
ны, уыйау сты тёнёг ёмё
иугонд. Урс хёдон
ёндёргау бадт сылгойма-
гыл.

"Мёнгард", — ёвиппай-
ды знёт хъуыды  дзынга-
йау смидёг Азёйы сёры.
Ныуулёфыд, цыма йё цы-
дёр чысыл къоппы ны-
вёрдтой ёмё йын улё-
фын зынёй зындёр у, аф-

тё хатыдта йёхи. Кёцёй-
дёр райхъуыст сывёл-
лоны кёуын ёмё адёмы
хъуыр-хъуыр фётынгдёр.

— Ёмё ёз дыууё мины
хостыл куы бахардз кё-
нон, уёд ёнёхъён мёй
цёмёй цёрдзынён? —
ёрбаввахс уёйгёнёджы
рудзынгмё ёмё йём
гыццыл сывёллоны цёс-
тытёй каст, ома, мын бах-
хуыс кён, адёймаг нё
дё.

— Это меня не касается!
— мёстджынёй сдзырдта
уёйгёнёг ёмё йё был-
тё акъуырдта.

— Девушка, дайте ей
уже то, что она просит! —
мёсты хъёлёс та рай-
хъуыст Азёйы фёстё. 
Уёйгёнёг нё басаст:
— Или берите или ухо-

дите! 
Азё лёууыд, фёлё йё

фёстейё бакъуырдта уы-
цы лёппу:

— Цёй, тагъддёр!
Адём дёумё лёууынц!
Ёцёгдёр, дёс минут-

мё дукани айдзаг. Йе 'хца
ризгё систа ёмё дыууё
мины балёвёрдта уёйгё-
нёгмё.

— Еще 350 рублей, —
уёлейё барджынёй ра-
дзырдта.
Азё смёсты. Йё зёр-

дыл ёрбалёууыдысты зын
бонтё: хёст, туг, стонг
рёстёг, ныры фёсивё-
дён фидён йёхи удёй чи
балхёдта, уыдон. Уёдмё
йын йё цонгмё рахизёр-
дыгёй чидёр фёлмён
ёвнёлд бакодта. Уый уыд
ёрыгон чызг, хуртё ёмё
дзы мёйтё каст. Азё
ёвиппайды ахъуыды код-
та: "Ныртёккё та мё ай
дёр тагъд кёндзён".
Чызджы хъёлёс, фёлмён
дымгёйау, фёлё фидар
мёсыджы дурау, рай-
хъуыст: 

— Нана, цас дын нё фаг
кёны?
Азёйы зёрдё тынгдёр

ныггуыпп-гуыпп кодта.
Уёйгёнёг йё бёсты
сдзырдта:

— 350 рублей, — ёмё
чызгмё йе 'рфыджы галиу
хай систа.
Чызг ёхца балёвёрдта.

Азё йын каст йё фёззёг-
хуыз цёстытём. Даргъ
ёнгуылдзтё хостё ны-
вёрдтой йё зёронд хор-
дзены. Чызг ын йё къухыл
рахёцыд.

— Цом, нана, — ёддё-
мё йё ракодта. — Кёдём
дё хъёуы?
Фёлё Азё джихёй

лёууыд. Чызг ма иуцас-
дёр алёууыд, йё сахат-
мё ёркаст:

— Мён цёуын хъёуы,
бахатыр кён, — ёмё
адёмы 'хсёнты ёрбай-
сёфт. Азё ма чысыл
алёууыд. Йё ёнцъылд ру-
сыл ёруад цёссыджы ёр-
тах:

"Уёддёр дзёгъёлы нё
фёмард сты. Цалынмё
ахём адём уа, уёдмё
дзёгъёлы нё уыдысты
утёппёт хъизёмёрттё",
— ахъуыды кодта Азё
ёмё сабыргай фёцёуёг
хёдзармё.

ГОБОЗТЫ Агуындё,
ЦИПУ-йы ирон 
филологийы 
факультеты 
студенткё

Радзырд

Хостё
ЁмдзёвгётёЁрыгётты сфёлдыстад

Фестивал

матрацев и одеял,
есть в наличии и
на заказ; стирка и
ческа шерсти.

Дзырдбыд

Дзуаппытё 5 мартъийы мыхуыргонд дзырдбыдён 
ФЁРСЫРДЁМ: 1. Тъёр. 3. Ёрдёмад. 7. Сёдё. 12. Рётёнагъд. 13. Уасёг. 14.

Афины. 15. Ёхсёрдёс. 18.  Рард. 20. Артуд. 23. Илци. 24. Стёр. 25. Адзал. 26. Ёх-
сёвгёс. 30. Къёзёнёг. 34. Ёндах. 35. Ёдых. 36. Знёт. 37. Мызур. 38. Кёри. 39. Гё-
ныстон. 44. Саргъ. 47. Лёгёт. 48. Ёхсёрфарс. 49. Фёсм. 50. Лёгсырд. 51. Миха.
БЫНЫРДЁМ: 1.  Тёрс. 2.  Ёртах. 4.  Рыгъд. 5.  Ёвдасарм. 6. Акци. 8. Ёхсёр-

дзён. 9. Ёлгъ. 10. Аннё. 11. Куырдадз. 16. Сёйгё. 17. Расыг. 19. Мигёнён. 21. Тигъ.
22.  Алёгатё. 27. "Сидзёргёс". 28.  Вахмистр. 29. Ёрдз. 31. Ёрхуы. 32. Ёрзёт. 33.
Дёргъёвс. 40.  Насер. 41.  Сёрд. 42. Оваци. 43.  Алёф. 45. Ротё. 46. Еска. 

ФЁРСЫРДЁМ: 7. Фат-
ёвёрён. 8. Ёнёхъён,
ёнёвнёлд. 11. Мыды-
бындзыты "мад". 12. Хуы-
йён машинёйы хай. 13.
Хъёу Цёгат Ирыстоны.
17. Къахёй цёуын. 20.
"Митёйдзаг...  мары фёз-
дёгёй" (Къоста). 21.
Къёдзёхы тигъ. 22. Ёх-
сыры продукт. 23. Хёхты
ном Астёуккаг Азийы.
24. Уёзы бёрц. 25. Кар-
тёты ёмбырдгонд. 26.
Стыр кёсаг. 29. А. А. Фа-
деевы роман. 31. Иумё-
йаг куыст. 32. Тасмачъи.
33. Бастдзинады фёрёз.
37. Шахмёттёй дунеон
чемпион. 41. Къуымбил-
гуыстгёнёджы дзаума.
42. Саулохты Мухтары
пьесё "Знауыр"-ы  арха-
йёг. 43. Стыр хёфс. 44.
Хёрзёрыгон, ёнёбон.
БЫНЫРДЁМ: 1. Къос-

тайы ёмдзёвгё. 2. Уыр-
дыглёууёджы кусёнгарз.
3. Ёнёкъёдзил. 4. Мё-
сыг, фидар. 5. Худ ар-
гъёутты. 6. Хъёууонхё-
дзарадон кусёнгарз. 9.
Дыргъ. 10. Уидагдыргъ.
14. Хёблиаты Сафары  уа-
цау "...кём  уыдтё?" 15.
Цёмёй  хъусын кёнынц
ахуыры кёрон. 16. Азым-
джын. 18. Ёмтъеры. 19.
Къостайы ёмдзёвгё. 27.
Цыбыр  топп. 28. Рагон
дёргъбарён. 30. Ёнё-
маст, сабыр.  34. Хёлафы
хай.  35. Хёрзгыццыл.  36.
Хус кёрдёг. 38. Дёргъба-
рён иуёг. 39. Уёлёда-
рёс. 40. Ирон тасындзё-
джы хауён. 

Мыггагмё дёр нёма
ёркёсынц нё газеткёс-
джытё, афтёмёй ёрмё-
джыты авторты сфёлдыс-
тадон ёрмдзёф базонынц
йё уацён лёвёрд сёр-
гондёй, кёнё та йё фыц-
цаг рёнхъытёй дёр.
Ёмё, не сфёлдыстадон
ёрмадзы дёснытёй ис-
кёмён йё зёрдиаг куыс-
ты тыххёй аргъ куы скё-
ны, уёд уый вёййы ёх-
сызгон. 
Ёмё та, нё зынаргъ га-

зеткёсджытё, ёхсызго-
нёй уын хъусын кёнём,
ёрёджы Сылгоймёгты
дунеон боны кадён Цёгат
Ирыстон-Аланийы  Сёргъ-
лёууёг Сергей Меняйло
нё республикёйы алы
къабёзты кусджытёй,  сё
фёллойадон стыр ён-
тыстыты  тыххёй,  пад-
дзахадон хёрзиуджытёй
ёмё кадджын нёмттёй
цы фёзминаг сылгоймёг-
ты схорзёхджын кодта,
уыдонимё ис газет "Рёст-
дзинад"-ы хистёр уацхёс-
сёг, УФ-йы Журналистты
цёдисы уёнг Саутёты Та-
милё дёр. Бирё азты  йе
‘нёзёрдёхудт куысты
тыххёй йын лёвёрд ёр-
цыд "Республикё Цёгат
Ирыстон-Аланийы сгуыхт
журналист"-ы кадджын
ном. 
Ссёдз азы размё Та-

милё ёрбахызт "Рёст-
дзинад"-ы редакцийы
къёсёрёй.  Йё  фыццаг
уацхъуыдтё  газеты фё-
зындысты, ЦИПУ-йы ирон
филологи ёмё журна-
листикёйы факультетты
цыппёрём курсы куы
ахуыр кодта, уёд.  Йё
ирон ёфсарм, уёздандзи-
над, ёгъдау ёмё уагёй
Тамилё йёхи бауарзын
кодта  сфёлдыстадон кус-
джыты хистёр, астёуккаг
ёмё кёстёр фёлтёр-
тён. Йё рёсугъд зёр-
дёйы ахаст, фыдёлтыккон
культурёйён кад ёмё
аргъ кёй кёны, Ирыстоны
хёххон ёмё быдираг
хъёуты алы  дур, фёз, ай-
нёг, кувёндоны равзёр-
ды, рагон бёрёгбонты
тыххёй,  йё хистёртёй
цы фехъуыста, уыцы ха-
бёрттё ныр газеткёс-
джыты размё хаста. 

"Рёстдзинад"-ы кусын
куы райдыдта, уыцы бо-
нёй нырмё Тамилё у нё
коллективы иттёг куыст-
уарзаг ёмё  бёрнон уац-
хёссёг, уарзон ёмбал,
ёмкусёг ёмё зёрдёхё-
лар сылгоймаг. 

Фёнды номырмё опе-
ративон ёрмёг цёттё
кёна, фёнды тёлмацыл
куса, йе очерк кёнё ин-
тервью фысса, йё алы
ёрмёг дёр вёййы бёс-
тон, цымыдисаг ёмё ён-
цонёмбарён, нуарджын
ирон ёвзагёй фыст. Йе
'рмёджыты вёййы арёх,
кёмёй нал фёпайда кё-
нём, ахём фыдёлтыккон
дзырдтё дёр. Алы уацмё
дёр ём вёййы цёстуын-
гё мидисджын ёрмёджы-
тё: къамтё, географион
картётё, дзуарнывтё,
кувёндётты хуызистытё,
документтё, рухстауджы-
ты къухфыстытё...  
Зёгъём, фёстаг дыууё

азы Тамилё йе сфёлдыс-
тадон архайды  арёхдёр
фёфыссы,  Аланыстон чы-
рыстон дин куы райста,
уыцы историон цауимё
баст  ёрмёджытё.  Факт-
тёй сё хёрзарёзт скё-
ныны тыххёй йё иу ёмё
дыууё хатты фембёлын
нё бахъёуы зындгонд ис-
ториктимё, археологти-
мё, чырыстон дины, исто-
ри ёмё культурёйы  ра-
гон бёстыхёйттё цал-

цёггёнджытимё, архи-
тектортимё, архивты кус-
джытимё.
Газет "Рёстдзинад"-ы

цы бирё ёмё бындурон
сфёлдыстадон ёмё фёл-
лойадон ёгъдёуттё ис,
уыдонёй сё арфёйагдёр

у сфёлдыстадон кусджыты
'хсён  фёлтёрты баст-
дзинад, кёрёдзийыл ау-
дыны хъару. Уымё гёсгё,
нё фёлтёрдджындёр
журналисттёй иу, "Рёст-
дзинад"-ы сёйраг редак-
торы раздёры хёдивёг,
фыссёг ёмё этнограф
Цгъойты Хазби пенсимё
куы ацыд, уёд йё темати-
кон фарс "Ёлутон" аразын
бабар кодта Тамилёйён.
Ёмё йыл уый дёр зёрди-
агёй кусы. Нё зынаргъ
хистёр дзы цы рубрикё-
тё  сарёзта, уыдонмё ма
Тамилё бафтыдта. Афтё-
мёй "Ёлутон"-ы алы ра-
уагъд дёр вёййы хъуы-
дыйё мидисджын, газет-
кёсджытён — цымыдисаг. 
Тамилёйён йё кад-

джын номы фёдыл зёр-
диаг арфё кёнём. Царды
ёмё йе 'нёнцой сфёл-
дыстадон куысты кёд-
дёриддёр разёй куыд уа,
нё дзыллёйён ма бирё
азты лёггад куыд кёна,
уыцы хъару йын Хуыцау
ёмё Мады-Майрём ма
бавгъау кёнёнт!

Газет "Рёстдзинад"-ы
редакцийы кусджытё

Ёхсызгон цау

Хорзёхы аккаг

Ацы дунейыл ёмё
царды алцыдёр амондёй
аразгё у. Мах сыхён та
Стыр Хуыцау балёвар кодта
ахём амонд, ёмё не 'хсён
цёры уарзон сыхаг Беджы-
заты Таня. 
Таня кусы медицинон

хойё ёртын азёй фыл-
дёр Тагъд ёххуысы рес-
публикон клиникон рын-
чындоны. Уымёй уёлдай,
стыр лёггад кёны сыхы
цёрджытён.
Фёлёггад кодта фёс-

таг ёртё азы, мёнё ацы
дёлдзёх фёуинаг вирус
куы фёзынд, уёдёй фёc-
тёмё. Ахём хёдзар нёй
сыхы, ёмё зёрдиаг лёг-
гад кёмён нё бакодта. У
лёвар ирвёзынгёнёг.
Кёд майдан ирвёзынгё-

нёгён радтынц, уёд Бе-
джызонён ёмбёлы дёс.
Сёумёраджы сыхы

рынчынтыл ёрзилы, кё-
мён укол скёны, кёмён
капельницё ёвёры. 
Суткё куысты фёстё,

фёллад, хуыссёгцухёй
йё къёхтё дыдёгътё
кёнгёйё, зилын байдайы,
зивёг нё зоны. Хуыцауёй
лёвёрд ын у лёггад кё-
нын йё уарзон адёмён.
Йё бинонтё дзы  адёмы
мётёй ферох сты. Къё-
бёр бахёрынмё йын
рёстёг дёр нё вёййы.
Рынчыны уёлхъус куы
алёууы, уёд йё бёстон
бафёрсы йё уавёрёй. 
Дохтырён, дам, йё

фыццаг хос  йё фёлмён
ныхас у, стёй та — хостё.
Уый хауы Танямё дёр.

Зёгъём ын бузныг,
дёргъвётин цард ёмё
амонд йё бинонтё ёмё
хиуёттимё. Ёнёнизёй
цёр, Таня, уёд ноджы дё
бон бауыдзён адёмён
фылдёр балёггад кёнын.
Адёмён дё уарзон ёмё
ёмбисондау: "Цёйнё-
фёлтау дё дё адёмы
фыдёх уа, фёлтау дё
Хуыцауы фыдёх уёд". Ды
дё Хуыцауён дёр уарзон,
адёмён дёр, ёмё нын
цёр ёмё цёрынёй баф-
сёд. Дё лёггад дын Тер-
чы донёй дёр нал бафид-
дзыстём... 

Сыхы номёй 
ХАРЕБАТЫ 

Зёирё ёмё
ЦХУЫРБАТЫ Ленё, 

пенсиисджытё

Фыссынц “Рёстдзинад”-мё

Сыхбёсты фёдисон

Ёхцайы фёрёзтё рарвитынён
реквизиттё:

Куыстуаты ном — хёрзаудён фонд
"Быть добру"
Стъарапойлаг хайад № 5230 ПАО

Сбербанк Стъараполы горёт
ИНН 1513011730
КПП 151301001
БИК 040702615
Бахыгъдон нымёц 40701.810.7.60340000085
Координатор — Хъуысаты Амырхан

+79888330070
"Сбербанк Онлайн"-ы сервисы фёрцы

фёрёзтё арвитён ис амынд реквизит-
тём.
Ёххуыс бакёнын йё бон у хицён

адёймёгтён, организацитён.
Гуманитарон ёххуыс ёмбырд кёныны

пункттё сё куыст дарддёр кёнынц. Уыр-
дём бадёттён ис дзаума, дзабыртё, ги-
гиенёйы фёрёзтё, сывёллётты хёри-
наг, тёбёгътё, канцтовартё ёмё ён-
дёр фёрёзтё.
Дзаума райсыны пункттё сты: 
Ёнёнхъёлёджы цауты министра-

ды
1. Дзёуджыхъёу, Дзержинскийы уынг,

70-ём хёдзар;
2. Ёрыдон, Красногойраг уынг, 2-ём

хёдзар.

Центр "Мой бизнес"-ы
Дзёуджыхъёу, Шмулевичы уынг,

8 б-йы хёдзар;
Фёсивёды галуан, Дзёуджыхъёу,

Леоновы уынг, 2-аг хёдзар.
Цёрджыты социалон лёггёдты

комплексон центрты:
1. Дзёуджыхъёу, Къостайы проспект,

298-ём хёдзар;
2. Дзёуджыхъёу, Цуанётты уёхгёр-

мёуынг, 1/18 -ём хёдзар;
3. Дзёуджыхъёу, Пожарскийы уынг,

14а-йы хёдзар;
4. Алагир, Фёскомцёдисон уынг,

28-ём хёдзар;
5. Ёрыдон, Пролетарон уынг, 71-ём

хёдзар;
6. Дигора, Акъойы-фырты уынг, 37-ём

хёдзар;
7. Цыкола, Махъойы-фырты уынг,

23-ём хёдзар;
8. Елхотт, Кировы уынг, 177-ём хёд-

зар;
9. Мёздёг, Октябрскийы уынг, 78-ём

хёдзар;
10. Беслён, инёлар Плийы-фырты

уынг, 16-ём хёдзар;
11. Октябрыхъёу, Маяковскийы уынг,

34-ём хёдзар.

Хёрзаудынад

Хъусын уын кёнём

13 мартъийы 80 азы ёххёст кёны Фёрниаты Бесёгъуыры
фырт Беслаурыл. Кадджын юбилейы фёдыл ын зёрдиаг ар-
фётё кёнынц йё хиуёттё. 
Беслаур райгуырд Фыййаджыбылы 1942 азы, Фыдыбёс-

тёйы Стыр хёсты рёстёг. Фыццаг ыл сёвёрдтой ном Керым-
бег, фёлё йын ёй сыхбёсты хистёртё аивын кодтой. Тед-
тойты Темырыхъо ёмё Уаниаты Мысост ноггуырдыл сёвёрд-
той Беслаур йё фыдмё гёсгё, уый та уыцы рёстёг уыд
хёсты быдыры. Тедтойты Темырыхъойы зёрондёй акодтой
хёстмё, ёмё нал сыздёхт. Цы фондз чызджы йын баззад,
уыдон та Беслауры нымадтой се 'фсымёрыл.
Фыййаджыбылы скъола каст куы фёцис, уёд ём фёсид-

тысты Советон ёфсады рёнхъытём. Уым йё хёс кёронмё сёххёст кодта ёмё ку-
сынмё бацыд Цёгат Кавказы хёххон-металлургон институтмё, изёрёй та дзы
ахуыр кодта.
Ахуыры фёстё бирё азты фёкуыста завод "Гран"-ы хистёр инженерёй. Уырды-

гёй йё раивтой профцёдисты комитетмё инспекторёй. Бакуыста дзы 20 азы, би-
рё фёкёсынхъуаг адёмён баххуыс кодта. Цалдёр азы бакуыста Фёллойы пад-
дзахадон инспекцийы дёр.
Пенсимё куы рацыд, уёдёй нырмё ис йё уарзон хъёубёсты 'хсён. Бирё лёг-

гад кёны хъёуккёгтён, кёстёртён у ёгъдауамонёг.
Ныртёккё у районы Ветеранты советы уёнг.
Нё зынаргъ Беслаур! Цардвёлтёрд, фендджын

адёймаг дё, адём дын аргъ кёнынц, ёмё дын
Стыр Хуыцау ёмё Ирыстоны зёдтё ёххуысгёнёг
уёнт! Низёфхёрд дё, ёмё ёнёниз, ёнёмаст у.
Цы хорздзинёдтём ма бёллыс, уыдон дёр тагъд
рёстёджы куыд фенай, ахём арфё дё уёд.           

Хиуётты номёй — йё чызг Мёдинё

Ёбёрёг адёймаг Мёс-
куыйаг микрорайоны ёмё
дыргъдон цёхёрадётты
ёмбалад "Надеждё"-йы
ёрдёгарёзт объекттёй
цалдёр хатты исбон кёй
адавта, барадхъахъхъён-
джытё уый сбёлвырд код-
той.
Пластикон рудзгуытё

ралхъивгёйё, фыдгёнёг-
иу кёйдёр ёрдёгарёзт
хёдзёрттём фёныхилдта.
Хуыснёг-иу давд дзаумёт-
тё (уыимё — зынаргъ
электроинструменттё дёр)
бамбёхста, цёмёй сё иу-
цасдёр рёстёджы фёстё
ауёй кёна.
Давд дзаумётты хи-

цёуттён ёрхастёуыд 150
мин сомёй фылдёр мате-
риалон зиан.
Ёнёлазёй ёххёстгонд

оперативон-агурён ма-
дзёлтты фёрцы Дзёуджы-
хъёуы пъёлицёйы 2-ём
хайады кусджытё фыдра-
кёндтё саразынёй гуы-
рысхойаг адёймаджы —
бынёттон 27-аздзыд лёп-
пуйы баурёдтой. Барад-
хъахъхъёнджытё давд
дзаумётты хай ссардтой.
Уыцы адёймагён тёс-

саг у 6 азы дёргъы ахёс-
тоны фёбадыфнёй.

РЦИ-Аланийы 
Мидхъуыддёгты

министрады 
пресс-службё

Фыдёлтыккон ёмбисонд куыд зёгъы, афтёмёй адёймаджы сагъёс бамбары-
нён иу лёджы зонд дёр ёгъгъёд у, фёлё йё циныл бацин кёнынён та зёды
зёрдё хъёуы. Саутёты Тамилё газет "Рёстдзинад"-ы редакцийы сфёлдыста-
дон кусджытёй иу, йё хёрзаив фыст мидисджын ёрмёджытёй, арфхъуыды-
джын цымыдисаг уацтёй газеткёсджыты зёрдётём ары йёхи фёндаг. 

Барадон фётк

Къёрныхы 
баурёдтой

Ёппёт дунейён зынд-
гонд немыцаг фыссёг
Патрик Зюскинды уацмыс-
мё гёсгё кёй сёвёрд-
той, уыцы спектаклмё
театр йёхи цёттё кодта
ёртё азы дёргъы. Фили-
алы сёйраг балетмейстер
Суанты Валери у спек-
таклы режиссер-кафт-
ёвёрёг.

— Балетыл кусгёйё,
бирё зындзинёдтё бав-
зёрстам: коронавирусы
рынён бафёрёзтам,
театр дёргъвётин рёс-
тёг цалцёг кодтой,
аивгёнён дзаумёттё
Бетъырбухы сарёзтой,
къахыдарёс дёр нын уым
бахуыдтой. Алы хатт дёр
стыр проекттё зындзи-
нёдтыл сёмбёлынц. Нё
театр кёй баххёст кодта,
уыдонёй ацы спектакл у
ёппётёй стырдёр, —
загъта Суаны-фырт.
Спектакл ёвёргёйё,

Суанты Валери йёхи
хъуыдытё бафтыдта уац-
мысмё.

— Спектаклы сёйраг
архайджыты кёмёй схай-
джын кодтон, уыцы уар-
зонад ахъаз кёны уац-
мысы мидис иучысыл ён-
дёр хуызы раргом кёны-
нён, — зёгъы режиссер.
Уацмыс чи нё каст, уы-

цы театрдзау дёр спекта-
клы мидис рахатдзён.
Спектакл ёвдисы XVIII

ёнусы Францы цард. Аив
ёмё уыцы-иу рёстёг
ёбуалгъы Парижы раха-
тён ис социалон къордты
ёхсён хицёндзинад. Ца-
вёрдёр ёууёлты ах-
хосёй парижёгтё кёй
нё бауарзтой, горёты
фёзынд ахём нёлгоймаг
Жан Батист Гренуй. Тёф
иттёг дёсны уагёй хатёг
ацы адёймаг дуне раха-
тынмё тырны. Иу бон куы
уыд, уёд Гренуй фёс-
арёйнаг минёвар Антуан
Ришийы ёвзонг бурхил
чызг Лаурёйы тёфёй ра-
зыйё баззад. Чызджы
тёф химё бауадзыныл
архайгёйё, Гренуй йё
тыхджын уагёй ныхъхъё-
быс кодта, ёмё афтё-
мёй Лаурё фёмард.
Чызджы адзалимё йё
тёф дёр кёй ацыд, Гре-
нуй ууыл фёсмон кёны.

Ёрыгон артист Малиты
Азёмёт марёг Гренуйы
фёлгонц иттёг дёсны уа-
гёй ахъазыд, ирыстойнаг
балеты ёвзонг артисткё
Виолеттё Магометха-
нова та сарёзта ёвзонг
Лаурёйы сурёт.
Театрдзаутё ног спек-

таклёй разыйё баззадыс-
ты.

Нё уацхёссёг

Аивад

Балеты премьерё

Хёрзаудён фонд "Быть добру"  Донецкы ёмё Луганскы Адёмон рес-
публикёты цёрджытён баххуыс кёныны тыххёй ёхца ёмбырд кёны.

ФФёёррннииааттыы ББеессёёггъъууыыррыы ффыырртт ББеессллааууррёённ
ййёё 8800 ааззыы ююббииллееййыы ффёёддыылл

Бетъырбухы Марияйы театры дзёуджы-
хъёуккаг филиалы  сценёйы  ацыд балет
"Парфюмер"-ы премьерё.

Дачётёй цалдёр хат-
ты исбон адавынёй
кёуыл гуырысхо кё-
нынц, Дзёуджыхъёуы
пъёлицёйы 2-ём хайады
кусджытё ахём адёй-
маджы баурёдтой.

